
Enformaziuns y Comunicaziuns

Edema dai Jogn Le Grup Decanal adöm ai grups dai jogn dla Val Badia organisëia 
l’Edema dai Jogn, dai 27 d’agost dai 2 de setëmber. Cösc é le program: Domëgna 
27/08 ales 11:00 tal plan dla segra a Longiarü: mëssa rock por daorí l’edema. Al sará 
ince festa dal paisc con encuntrada dai grups musicai dai jogn dla Val Badia; Lönesc 
ai 28/08 ales 19:00 te chidlara da Runcac: turnier da chidlé; Dedolönesc ai 29/08 
ales 19:30 sön le ciamp dal saurun ta San Ciascian:  turnier de beachvolley y griliada 
(iscriziuns online cina ai 27.8 sot al link: http://bit.ly/2u9BUps); Dedemesaledema 
ai 30/08 ales 19:30 te Istitut Ladin a San Martin: turnier de batadú (iscriziuns cina 
ai 29/08 pa costalunga.tobias@gmail.com); Jöbia ai 31/08 ales 20:00 te palestra 
d’La Val: sëra da bal con Enrico; Vëndres ai 01/09 ales 20:00 sön paiun de Badia: 
Summerend Concert; Sabeda ai 02/09 ales 3 da doman sö Oies: prozesciun cina 
Porsenú söi ciap de Sant Ujöp Freinademetz (infos y prenotaziuns cina ai 30/08 te 
Sorvisc ai Jogn, al 0474/523070.

Iolan: Le KVW Seniorenclub lascia alessëi che en Santa Maria dal Ciöf él gnü ete la 
bela soma de 1.758,43€, co i gnará eniann dada ennant ala dlijia por le restaur. En 
bel iolan a dötes chëres co á daidé fá i strausc de ciöf, a chëres co á condüt alerch 
ciöf y co á fat i strausc a ciasa. Y en iolan a chi co á fat na spënora.

La Crusc: En jöbia ai 24 d’agost él San Berto apostul. Ales 7:30 sarál la prozesciun 
da San Linert cina sö La Crusc. Lassö él spo ales 9:30 santa mëssa en onur de San 
Berto y prozesciun eucaristica con dui vangeli. Al é ince la poscibilité da jí sö cole lift.

Curs: Ai 4 de setëmber ales 19:30 vëgnel organisé te calogna d’La Ila na sëra 
d’enformaziun sön le curs ”To corp y l’amur”, con Michaela de Beyer. Les tematiches, 
co trata dal raport con nosc corp, amur y sessualité, gnará spo aprofondides dertan le 
curs, ince tla cornisc de nosta fede catolica. Le curs vën partí sö te trëi grups: 1) da 11 
a 14 agn; 2) jogn sora i 15 agn; 3) adulc. Por enformaziuns y contegnüs pón contaté 
Renate Pescolderung al 338/1300787 o por e-mail a peter@doleda.it

Conzert: Angela Palfrader (vidora) y Ruggero Livieri (orgo de dlijia) enviëia dër bel a 
en conzert, co vën tigní en jöbia ai 24 d’agost ales 21:00, te dlijia d’Al Plan.

Program manifestaziuns: Le Sorvisc Formaziun Val Badia é tal laur da mëter 
adöm le program dles manifestaziuns por l’altonn. Dötes les uniuns co organisëia 
manifestaziuns, é periades da les dé ete anter i 28 d’agost sön la plata internet www.
manif.it. Ci co vën ete dedô, ne roará nia plü tal program stampé.

Dal Vagnele do San Mateo 15, 21-28
Te chël tomp 21s’á Gejù trat zoruch tal raiun de Tirus y Sìdonn. 22Enló ti él gnü 

pormez na ëra canaanita de chi posć y scraiâ: Mënete picé de me, Signur, tö 
Fi de Davìde! Mia fia vën tormentada da en malan. 23Mo Gejú ne ti dea degüna 
resposta. Danló ti é sü discepui jüs pormez y periâ: Delibrëiela da so crüze, ciara 
desch’ara scraia ia do nos. 24Al á rospognü: Iu sun ma mené por les biesces 
pordüdes dla ciasa de Israel. 25Mo la ëra é gnüda pormez, s’á enslené dan da 
d’ël y á dit: Signur, dëidemo! 26Al á rospognü: Al n’é nia dërt, ti tó demez le pan ai 
mituns y ti al sciüré dant ai cians. 27La ëra á dit: Poa, t’as dërt, Signur! Mo cinamai 
i cians ciafa les frogheres co toma jö dla mësa de sü patruns. 28Sön chëra á Gejú 
rospognü: Ëra, töa fede é grana. Ci che t’ós, dess sozeder. Y da chë ora ennant 
ea söa fia varida. Parora dal Signur! - Lalt a te, Gejú Crist!

Töa fede é grana! Ci che t’ós, dess sozeder!

Bun Dio,
i te rengraziun por nüsc mituns.
Te s’ai as scinchés.
Ai nes fej ligrëza, mo ince festidi.
Porchël te periunse:
Signur, benedësc nüsc mituns.
Dëidi ester autonoms,
che ai empari da jí le tru dla vita.
Fá che ciafi de bogn compagns.
Sideste tö por ëi
en aiüt olache ai pó se tigní,
y arvënn so ponsé y so fá.
Dëidesse ince nos geniturs
da i acompagné tla dërta manira.
Stá pa nos, Signur.
Nos confidun en Te!

Oraziun por i mituns




